Төсөл

МОНГОЛ УЛСЫН ХУУЛЬ

2013 оны ... дугаар 							    	Улаанбаатар
  сарын ...-ны өдөр									  хот

ХӨРӨНГӨ ОРУУЛАЛТЫН ТУХАЙ

НЭГДҮГЭЭР БҮЛЭГ
НИЙТЛЭГ ҮНДЭСЛЭЛ

[bookmark: h9308001]     	1 дүгээр зүйл.Хуулийн зорилт

     	1.1.Энэ хуулийн зорилт нь Монгол Улсын нутаг дэвсгэрт хөрөнгө оруулагчийн хууль ёсны эрх, ашиг сонирхлыг хамгаалах, хөрөнгө оруулалтын нийтлэг эрх зүйн баталгааг тогтоох, хөрөнгө оруулалтыг дэмжих, татварын орчинг тогтворжуулах, хөрөнгө оруулалтын талаар төрийн байгууллагын эрх хэмжээ, хөрөнгө оруулагчийн эрх, үүргийг тодорхойлох болон хөрөнгө оруулалттай холбоотой бусад харилцааг зохицуулахад оршино. 
 
[bookmark: h9308002]    	2 дугаар зүйл.Хөрөнгө оруулалтын тухай хууль тогтоомж

	2.1.Хөрөнгө оруулалтын тухай хууль тогтоомж нь Монгол Улсын Үндсэн хууль, Татварын ерөнхий хууль, энэ хууль болон тэдгээртэй нийцүүлэн гаргасан хууль тогтоомжийн бусад актаас бүрдэнэ.

    	2.2.Монгол Улсын олон улсын гэрээнд энэ хуульд зааснаас өөрөөр заасан бол олон улсын гэрээний заалтыг дагаж мөрдөнө. 
	
[bookmark: h9308003]     	З дугаар зүйл. Хуулийн нэр томъёоны тодорхойлолт

	3.1.Энэ хуульд хэрэглэсэн дараах нэр томьёог дор дурдсан утгаар ойлгоно:

		3.1.1."хөрөнгө оруулалт" гэж энэ хуулийн 5.1-д заасан хэлбэрээр гадаад, дотоодын хөрөнгө оруулагчаас Монгол Улсын нутаг дэвсгэрт ашгийн төлөө аж ахуйн үйл ажиллагаа эрхлэх зорилгоор элэгдэл, хорогдол байгуулах үндсэн болон мөнгөн хөрөнгө, бусад эргэлтийн бус хөрөнгөнд оруулсан санхүүгийн тайлагнал, нягтлан бодох бүртгэлийн дагуу санхүүгийн тайланд тусгагдсан нийт биет, биет бус хөрөнгийг; 

                       3.1.2."шууд хөрөнгө оруулалт" гэж хөрөнгө оруулагч хөрөнгөө оруулсан хөрөнгө оруулалтын үйл ажиллагааны менежментэд шууд оролцохыг хэлнэ;

3.1.3."багцын хөрөнгө оруулалт" гэж хөрөнгө оруулагч хувьцаа, бонд, бусад төрлийн үнэт цаас худалдан авах эсхүл санхүүгийн зуучлагч байгууллага болон хөрөнгө оруулалтын сангаас гаргасан үнэт цаасыг худалдан авах замаар хөрөнгө оруулалтын үйл ажиллагааны менежментэд шууд оролцохгүйгээр хийж буй хөрөнгө оруулалтыг хэлнэ;

3.1.4.“хөрөнгө оруулагч” гэж Монгол Улсад хөрөнгө оруулалт хийсэн гадаад, дотоодын хөрөнгө оруулагчийг;

		3.1.5."гадаадын хөрөнгө оруулагч" гэж Монгол Улсад хөрөнгө оруулалт хийж буй гадаадын хуулийн этгээд, хувь хүн /Монгол Улсад байнга оршин суудаггүй гадаадын иргэн болон харъяалалгүй хүн, түүнчлэн гадаадад байнга оршин суудаг Монгол Улсын иргэн/-ийг хэлнэ;

		3.1.6.“дотоодын хөрөнгө оруулагч” гэж хөрөнгө оруулалт хийж буй Монгол Улсад бүртгэлтэй хуулийн этгээд, хувь хүн /Монгол Улсын иргэн, Монгол Улсад байнга оршин суудаг гадаадын иргэн болон харъяалалгүй хүн/- ийг;  

		3.1.7.“гадаадын хөрөнгө оруулалттай аж ахуйн нэгж” гэж Монгол Улсын хууль тогтоомжийн дагуу байгуулагдсан, өөрийн хөрөнгө нь 100 мянган америк доллар буюу түүнтэй тэнцэх төгрөгөөс дээш, түүний 25-аас доошгүй хувь нь гадаадын хөрөнгө оруулагчийн хувь хөрөнгөөс бүрдсэн аж ахуйн нэгжийг;

		3.1.8.“гадаадын хуулийн этгээдийн төлөөлөгчийн газар” гэж итгэмжлэлийн үндсэн дээр төлөөллийн үйл ажиллагаа явуулах зорилготойгоор гадаадын хуулийн этгээдийн Монгол Улсад байгуулсан хуулийн этгээдийн эрхгүй этгээдийг;

		3.1.9.“татварын орчин” гэж энэ хуульд заасан татварын төрөл, тэдгээрийн хэмжээг тодорхойлох, ногдуулах, төлөх эрх зүйн зохицуулалтын бүрдлийг;

		3.1.10.“татварын орчинг тогтворжуулах” гэж энэ хуульд заасан татварын төрлийн хувь хэмжээг татварын орчинг тогтворжуулах гэрчилгээний хүчинтэй хугацаанд нэмэгдүүлэхгүйгээр хэвээр хадгалах дэглэм тогтоохыг;

		3.1.11.“татварын орчинг тогтворжуулах гэрчилгээ” гэж энэ хуульд заасан шаардлагыг хангасан төслийг хэрэгжүүлэх хуулийн этгээдэд эрх бүхий байгууллагаас татварын орчинг тогтворжуулах зорилгоор олгох гэрчилгээг (цаашид “Тогтворжуулах гэрчилгээ” гэх);

		3.1.12.“тогтворжуулах гэрчилгээ эзэмшигч” гэж энэ хуулийн дагуу тогтворжуулах гэрчилгээ авсан хөрөнгө оруулалт бүхий хуулийн этгээдийг;

3.1.13.“гадаадын төрийн өмчит хуулийн этгээд” гэж гадаад улсын төр 50-иас дээш хувийг шууд болон шууд бусаар эзэмшиж байгаа хуулийн этгээдийг.
		
	4 дүгээр зүйл.Хуулийн үйлчлэх хүрээ

	4.1.Энэ хууль нь Монгол Улсын нутаг дэвсгэрт гадаад, дотоодын хөрөнгө оруулагчаас хийж буй хөрөнгө оруулалтад хамаарна.

4.2.Хөрөнгө оруулагч нь Монгол Улсын хууль тогтоомжоор хориглосон эсхүл хязгаарласнаас бусад салбар, үйлдвэрлэл, үйлчилгээ эрхлэх аж ахуйн үйл ажиллагаанд хөрөнгө оруулалт хийж болно.

	4.3.Гадаадын төрийн өмчит хуулийн этгээд энэ хуулийн 19.1-д заасны дагуу зөвшөөрөл авсан тохиолдолд хөрөнгө оруулалт хийж болно.

4.4.Энэ хуулийн 4 дүгээр зүйлийн 4.3-т зааснаас бусад тохилдолд гадаад болон дотоодын хөрөнгө оруулагч Монгол Улсад Компаний тухай хууль, Хуулийн этгээдийн улсын бүртгэлийн тухай хууль болон бусад холбогдох хууль, тогтоомжийн дагуу бүртгүүлэх хэлбэрээр хөрөнгө оруулалт хийнэ.

	4.5.Төрийн болон орон нутгийн өмчийн тухай хуульд заасны дагуу төрийн байгууллага, албан газарт улсын болон орон нутгийн төсвөөс хийх хөрөнгө оруулалтад энэ хууль хамаарахгүй.

	4.6.Олон улсын байгууллага, төрийн бус байгууллага болон хувийн өмчит аж ахуйн нэгж, иргэний арилжааны нөхцөлгүйгээр олгох хандив, буцалтгүй тусламжид энэ хууль хамаарахгүй.

	4.7.Энэ хуулийн 3 дугаар зүйлийн 3.1.3-т заасан багцын хөрөнгө оруулалттай харилцааг энэ хуулийн 19.1-д зааснаас бусад тохиолдолд холбогдох хууль тогтоомжийн дагуу зохицуулна. 

	4.8.Энэ хууль батлагдахаас өмнө төрийн эрх бүхий байгууллагатай хөрөнгө оруулалтын гэрээ болон тогтвортой байдлын гэрээ байгуулсан хуулийн этгээдэд тогтворжуулах гэрчилгээ олгохгүй.

[bookmark: h9308004]	5 дугаар зүйл.Хөрөнгө оруулалтын хэлбэр

	5.1. Хөрөнгө оруулалтыг Монгол Улсад дараах хэлбэрээр хэрэгжүүлнэ:
	
		5.1.1.хөрөнгө оруулагч дангаараа болон бусад хөрөнгө оруулагчидтай хамтран аж ахуйн нэгж шинээр байгуулах;

		5.1.2.хөрөнгө оруулагч Монгол Улсад бүртгэлтэй хуулийн этгээдийн хувьцаа, бусад үнэт цаасыг үнэт цаас гаргагчаас худалдан авах замаар шууд болон багцын хөрөнгө оруулалт хийх;

		5.1.3.компанийг бүхэлд нь худалдан авах, нэгтгэх замаар хөрөнгө оруулалт хийх;

		5.1.4.ашигт малтмал олборлох, ашиглах, боловсруулах талаар орд ашиглах болон бүтээгдэхүүн хуваах гэрээ байгуулах;

		5.1.5.концессын болон хөрөнгө оруулалт хийх тухай гэрээг төрийн эрх бүхий этгээдтэй байгуулах; 

		5.1.6.маркетинг, менежментийн гэрээ байгуулах;
		5.1.7.санхүүгийн түрээс (лизинг)-ийн болон франчайзийн хэлбэрийн хөрөнгө оруулалт хийх;

		5.1.8.хуулиар хориглоогүй бусад хэлбэр.

ХОЁРДУГААР БҮЛЭГ
ХӨРӨНГӨ ОРУУЛАЛТЫН ЭРХ ЗҮЙН НИЙТЛЭГ БАТАЛГАА

	6 дугаар зүйл.Хөрөнгө оруулалтын эрх зүйн нийтлэг баталгаа

	6.1.Төр нь хүсэлт гаргасан хөрөнгө оруулагчид энэ хуульд заасны дагуу татварын орчинг тогтвортой байлгах баталгаа олгоно. 

	6.2.Энэ хуульд нэмэлт, өөрчлөлт оруулах, эсхүл хүчингүй болгох асуудлыг Монгол Улсын Их Хурлын нийт гишүүдийн гуравны хоёроос доошгүй хувийн саналаар шийдвэрлэнэ. 

	6.3.Шинээр батлагдсан Монгол Улсын хууль тогтоомж нь өмнө дагаж мөрдөж байсан хууль тогтоомжоос илүү тааламжтай нөхцлийг тогтворжуулах гэрчилгээ эзэмшигч хөрөнгө оруулагчид олгохоор бол уг шинэ хууль тогтоомжийг дагаж мөрдөх эхний өдрөөс эхлэн уг тааламжтай зохицуулалтад хамрагдах, түүнийг дагаж мөрдөх эрхтэй. 

6.4.Тогтворжуулах гэрчилгээ хүчинтэй байх хугацаанд уг гэрчилгээгээр тогтворжуулсан татварын хувь хэмжээтэй холбоотой хууль тогтоомж нь өмнө дагаж мөрдөж байсан хууль тогтоомжоос тааламжгүй буюу дордуулсан нөхцлийг хөрөнгө оруулагчид олгохоор бол тогтворжуулах гэрчилгээний хүчинтэй хугацаанд өмнө нь дагаж мөрдөж байсан хууль тогтоомжийг дагаж мөрдөх эрхтэй байна.  

	6.5.Хөрөнгө оруулагчийн хөрөнгийг Монгол Улсын нутаг дэвсгэр дээр хууль бусаар хураан авахыг хориглох бөгөөд хөрөнгө оруулагчийн хөрөнгийг гагцхүү нийтийн ашиг сонирхлын үүднээс, зөвхөн хуульд заасан журмын дагуу бүрэн хэмжээгээр нөхөн төлөх нөхцөлөөр  дайчлан гаргуулж болно. 

	6.6.Монгол Улсын олон улсын гэрээнд өөрөөр заагаагүй бол дайчилсан хөрөнгийн нөхөн олговрын үнэлгээг хөрөнгийг дайчлан гаргуулсан буюу энэ тухай хөрөнгө оруулагчид эсхүл нийтэд мэдэгдэх үеийн зах зээлийн үнэлгээгээр тооцож, үнийн хамт төлнө.

[bookmark: h9308009]	6.7.Монгол Улс хөрөнгө оруулагчийн өмчлөл дэх оюуны өмчийн эрхийг хуульд заасны дагуу хамгаална. 

	6.8.Хөрөнгө оруулагч нь Монгол Улсын нутаг дэвсгэрт хүлээсэн татвар төлөх үүргээ бүрэн биелүүлсний үндсэн дээр дор дурдсан өөрт ногдох хөрөнгө, орлогыг хилийн чанадад саадгүй гаргах эрхтэй:

		6.8.1.үйл ажиллагаанаас олсон ашиг, ногдол ашиг; 
		6.8.2.оюуны өмчийг бусдад ашиглуулсан эрхийн шимтгэл, ажил үйлчилгээ үзүүлсний төлбөр;

		6.8.3.хилийн чанадаас олгосон зээлийн үндсэн төлбөр болон хүү;
		6.8.4. аж ахуйн нэгжийг татан буулгасны дараа өөрт ногдох хөрөнгө;
		6.8.5.хуулийн хүрээнд олсон буюу өмчилж байгаа бусад хөрөнгө.

	6.9.Хөрөнгө оруулагч нь энэ хуулийн 6.8-д заасан хөрөнгийг хилийн чанадад гаргахдаа мөнгөн хөрөнгийн хувьд өөрийн сонгосон олон улсад чөлөөтэй хөрвөх гадаад валютад хөрвүүлж, шилжүүлэх эрхтэй.	

	6.10.Хууль, Монгол Улсын олон улсын гэрээ, эсхүл төр болон хөрөнгө оруулагчийн хооронд байгуулах гэрээнд маргааныг Монгол Улсын эсхүл олон улсын арбитраар шийдвэрлүүлэхээс өөрөөр заагаагүй бол шүүх шийдвэрлэнэ. Арбитраар шийдвэрлэх журмыг талууд тогтоож болно.
	
	7 дугаар зүйл.Хөрөнгө оруулагчийн эрх, үүрэг

	7.1.Хөрөнгө оруулагч нь дараах нийтлэг эрхтэй:

		7.1.1.тогтворжуулах гэрчилгээний хүчинтэй хугацаанд гэрчилгээнд заасан татварын нөхцлийг дордуулсан татвар, төлбөрийг төлөхгүй байх; 

		7.1.2.тогтворжуулах гэрчилгээний хүчинтэй хугацаанд татварын илүү тааламжтай нөхцөл бий болгосон хуулийн өөрчлөлтөд энэ хуульд заасан нөхцөл, шаардлагыг хангасны үндсэн дээр бусад хуулийн этгээдийн нэг адил хамрагдах; 

		7.1.3.хөрөнгө оруулалт хийх, хөрөнгө оруулалт хийх хэлбэр, хэмжээ, хөрөнгө оруулалт хийх газар, бүс нутаг зэргийг хараат бусаар бие даан хууль тогтоомжийн дагуу сонгох, холбогдох шийдвэрийг дангаар гаргах;	
	
           7.1.4.нэг болон түүнээс дээш салбар, төсөл, үйлдвэрлэл, үйл ажиллагаанд хөрөнгө оруулалт хийх;

		7.1.5.хөрөнгө оруулах төслийг хэрэгжүүлэх ажлын хүрээнд хилийн чанадаас бараа, ажил, үйлчилгээ импортлох, үйлдвэрлэсэн бүтээгдэхүүн, ажил, үйлчилгээг экспортлох;

		7.1.6.Монгол улсын банкаар дамжуулан гадаадын мөнгөн тэмдэгт худалдан авах, худалдах зэргээр өөрийн гадаад валютын хэрэгцээг хангах;

		7.1.7.хөрөнгөө захиран зарцуулах, хууль ёсны орлого, ашгийг гадаадад шилжүүлэх, гадаадаас шилжүүлж авах;

		7.1.8.хөрөнгө оруулалттай аж ахуйн нэгжийг удирдах буюу удирдахад оролцох, бусад этгээдэд холбогдох хууль тогтоомжийн дагуу эрх, үүргээ шилжүүлэх;

		7.1.9.санхүүжилт, зээл, тусламж, газар, байгалийн баялгийг ашиглах эрхийг эрх тэгш эдлэх хүсэлт гаргах, хүсэлтээ шийдвэрлүүлэх;

		7.1.10.төрийн үйлчилгээг эрх тэгшээр, саадгүй, ялгаваргүйгээр хүлээн авах, төрийн байгууллага, албан тушаалтны шийдвэрийг хууль бус гэж үзсэн бол уг шийдвэрийг биелүүлэхээс татгалзах, зохих журмын дагуу гомдол гаргах;

		7.1.11.хууль тогтоомжид заасан бусад эрх.

	7.2.Хөрөнгө оруулагч нь Монгол Улсын хууль тогтоомжийн дагуу үйл ажиллагаа явуулах үндсэн үүргээс гадна дараах нийтлэг үүрэг хүлээнэ: 

		7.2.1.үйлдвэрлэж буй бараа, үзүүлж буй ажил, үйлчилгээ нь үндэсний болон олон улсын стандартад нийцэж байх;

7.2.2.нягтлан бодох бүртгэлийг олон улсын стандартын дагуу тухайн хуулийн этгээдийн хувьд тусдаа данс, нягтлан бодох бүртгэл, тэмдэглэл хөтлөх;

7.2.3.татварын байгууллага болон мэдээлэл шаардсан бусад төрийн байгууллагуудад бүрэн эрхээ хэрэгжүүлэх боломжийг бүрдүүлэх, шаардлагатай мэдээ, мэдээллээр заасан хугацаанд хангах;

7.2.4.хөрөнгө оруулалтын үйл ажиллагаа нь хэрэглэгчдийн эрх ашгийг дээдэлж, байгаль орчинд ээлтэй байж, хүний хөгжлийг дэмжих;

7.2.5.хүчин төгөлдөр үйлчилж буй холбогдох хууль тогтоомжийн дагуу ажилтны нийгмийн даатгал болон нийгмийн хамгааллын баталгаа, эрхийг хүлээн зөвшөөрч, эдлүүлэх;

		7.2.6.ажиллагсдын мэдлэг, туршлага, мэргэжлийн ур чадварыг дээшлүүлэх, удирдлага, менежментийн арга барилыг сайжруулахад анхаарч, компанийн удирдлагын сайн засаглалын зарчмыг нэвтрүүлэх;

		7.2.7.монголын ард түмний үндэсний өв уламжлал, ёс заншлыг хүндэтгэх;

	7.2.8.хууль тогтоомжид заасан бусад үүрэг.

ГУРАВДУГААР БҮЛЭГ
ХӨРӨНГӨ ОРУУЛАЛТЫН ТАЛААРХ 
ТӨРИЙН БАЙГУУЛЛАГЫН БҮРЭН ЭРХ

	8 дугаар зүйл.Хөрөнгө оруулалтын асуудал эрхэлсэн төрийн 
			захиргааны төв байгууллагын бүрэн эрх  

	8.1.Хөрөнгө оруулалтын асуудал эрхэлсэн төрийн захиргааны төв байгууллага дараах бүрэн эрхийг хэрэгжүүлнэ:

		8.1.1.хөрөнгө оруулалтын тухай хууль тогтоомжийн биелэлтийг хангах, хяналт тавих;

		8.1.2.тогтворжуулах гэрчилгээ эзэмшигчийн улсын бүртгэл хөтлөх;

		8.1.3.хөрөнгө оруулалтыг нэмэгдүүлэх нөхцөл бололцоог судлах, гадаад, дотоод сурталчилгааны ажлыг зохион байгуулах, мэдээллээр хангах, гадаадын хөрөнгө оруулагчийг дотоодын төсөлд татан оролцуулах;

		8.1.4.хөрөнгө оруулалтын бодлого, хөрөнгө оруулах дэмжлэг үзүүлэх салбар, үйл ажиллагааны чиглэлийн талаар санал боловсруулах, саналыг Засгийн газар, Улсын Их Хурлаар шийдвэрлүүлэх;

		8.1.5. энэ хуулийн 19.1-д заасан зөвшөөрлийг олгох;

		8.1.6.төв банк, хөдөлмөр эрхлэлт, татвар, гааль, нийгмийн даатгал, бүртгэл, гадаадын иргэдийн асуудал эрхэлсэн төрийн захиргааны байгууллагуудаас хөрөнгө оруулалттай холбоотой дараахь мэдээллийг хагас, бүтэн жилээр гаргуулж, хөрөнгө оруулалтын статистик мэдээллийг гаргах:

		а/хөрөнгө оруулалтын эх үүсвэр, хэмжээ;
 		б/татвар төлөлт;
 		в/ ажлын байрны тоо;
 		г/ гадаадын иргэний оршин суух зөвшөөрөл;
 		д/ гадаадын хөрөнгө оруулалттай аж ахуйн нэгжийн тоо
		е/ шууд хөрөнгө оруулалтаар импортлосон бараа, үйлчилгээ

		8.1.7.хуульд заасан бусад бүрэн эрх.

	9 дүгээр зүйл.Хөрөнгө оруулалтын асуудал эрхэлсэн төрийн захиргааны байгууллага/агентлаг/

9.1.Хөрөнгө оруулалтыг татах, хөрөнгө оруулалтын орчныг сурталчлах, хөрөнгө оруулагчдад үйлчилгээ үзүүлэх зорилго бүхий Хөрөнгө оруулалтын асуудал эрхэлсэн төрийн захиргааны байгууллага байна.

9.2. Хөрөнгө оруулалтын асуудал эрхэлсэн төрийн захиргааны байгууллага нь дараах чиг үүргийг хэрэгжүүлнэ.

	9.2.1.гадаадын хөрөнгө оруулалтыг татах цогц үйл ажиллагаа хэрэгжүүлэх;

9.2.2.хөрөнгө оруулалтын талаарх эрх зүйн орчин, дотоод зах зээлийн таатай нөхцлийг гадаадын хөрөнгө оруулагчдад сурталчлах;

9.2.3.гадаадын хөрөнгө оруулагчдад хөрөнгө оруулалтын төлөвлөлт хийхэд дэмжлэг үзүүлэх;

9.2.4.төрийн бусад үйлчилгээний талаар зөвлөх үйлчилгээ үзүүлэх;

9.2.5.энэ хуулийн 13 дугаар зүйлд заасан шалгуурыг хангасан хөрөнгө оруулалтын төсөлд тогтворжуулах гэрчилгээ олгох;

9.2.6.тогтворжуулах гэрчилгээ эзэмшигчийн хөрөнгө оруулалтын үйл ажиллагаанд хуульд заасны дагуу хяналт, шалгалт хийх;

9.2.7.хөрөнгө оруулалтыг тогтвортой үргэжлүүлэхэд дэмжлэг үзүүлэх.

ДӨРӨВДҮГЭЭР БҮЛЭГ
ХӨРӨНГӨ ОРУУЛАЛТЫН ОРЧИНГ ТОГТВОРЖУУЛАХ

	10 дугаар зүйл.Хөрөнгө оруулалтын орчинг тогтворжуулах

	10.1.Хөрөнгө оруулалтын татварын орчинг дараах байдлаар тогтворжуулна:

		10.1.1.энэ хуулийн 6 дугаар зүйлийн 6.1-д заасан баталгааг хөрөнгө оруулагчид тогтворжуулах гэрчилгээ олгох замаар хэрэгжүүлнэ;

		10.1.2.тогтворжуулах гэрчилгээг хөрөнгө оруулалтын асуудал эрхэлсэн төрийн захиргааны байгууллага олгоно;

		10.1.3.тогтворжуулах гэрчилгээ нь олгосон өдрөөс эхлэн хүчин төгөлдөр байх бөгөөд гэрчилгээний нийт хүчинтэй хугацаанд татварын орчинг тогтворжуулна;

		10.1.4.хөрөнгө оруулалтын татварын орчинг тогтворжуулах асуудлыг зөвхөн энэ хуульд заасны дагуу зохицуулах бөгөөд хөрөнгө оруулагчтай тухайлан гэрээ байгуулж татварын орчинг тогтворжуулахгүй;

		10.1.5.тогтворжуулах гэрчилгээний хүчинтэй хугацаанд энэ хуулийн 11.1-т заасан албан татвар, төлбөрийн хувь хэмжээг нэмэх, эсхүл хөнгөлөлт, чөлөөлөлтийн болон бусад татварын дэмжлэгийн хувь хэмжээг бууруулах зэргээр төлөх татварын дүнг нэмэх үр дагавар бүхий хуулийн өөрчлөлт батлагдвал уг шинээр баталсан хууль нь тогтворжуулах гэрчилгээ эзэмшигчид үл хамаарна;

		10.1.6.тогтворжуулах гэрчилгээний хүчинтэй хугацаанд энэ хуулийн 11.1-д заасан татвар, төлбөрийн хувь хэмжээг бууруулсан, эсхүл тэдгээрийн хүрээнд олгож байсан хөнгөлөлт, чөлөөлөлтийг нэмэх зэргээр төлөх татвар, төлбөрийн дүнг бууруулах үр дагавар бүхий хуулийн өөрчлөлт батлагдвал тогтворжуулах гэрчилгээ эзэмшигч нь уг шинээр баталсан хуулийн зохицуулалтад хамрагдах эрхтэй.

	11 дүгээр зүйл.Тогтворжуулах татварын орчны хамрах хүрээ

	11.1.Тогтворжуулах гэрчилгээгээр дор дурдсан албан татвар, төлбөрийн хувь хэмжээг гэрчилгээ хүчинтэй байх хугацаанд тогтворжуулна:

		11.1.1.аж ахуйн нэгжийн орлогын албан татвар;
		11.1.2.гаалийн  албан татвар;
		11.1.3.нэмэгдсэн өртгийн албан татвар;
		11.1.4.ашигт малтмалын нөөц ашигласны төлбөр /роялти/.
		
	12 дугаар зүйл.Тогтворжуулах гэрчилгээ 

	12.1.Тогтворжуулах гэрчилгээ, түүний хавсралтын загварыг хөрөнгө оруулалтын асуудал эрхэлсэн Засгийн газрын гишүүн батална. 

	12.2.Тогтворжуулах гэрчилгээ болон түүний хавсралтад гэрчилгээ эзэмшигчийн нэр хаяг, улсын бүртгэлийн болон регистрийн дугаар, гэрчилгээ олгосон огноо, гэрчилгээний хүчинтэй байх хугацаа; хэрэгжүүлэх төслийн нэр; тогтворжуулах гэрчилгээ олгох үед хүчин төгөлдөр үйлчилж буй тогтворжуулах татвар, төлбөрийн төрөл, хувь хэмжээ зэргийг тэмдэглэж баталгаажуулах бөгөөд гэрчилгээ хүчин төгөлдөр байх хугацаанд гарсан татварын өөрчлөлтөд хамрагдах эсэх тухай тэмдэглэгээг тухай бүр тусгаж байна. 

	12.3.Тогтворжуулах гэрчилгээ эзэмшигч хуулийн этгээдийн хэлбэрийг өөрчлөх, бусад хуулийн этгээдтэй нэгдэх, нийлүүлэх, өөрчлөхөөс бусад тохиолдолд тогтворжуулах гэрчилгээг бусдад худалдах, барьцаалах, бэлэглэх зэргээр шилжүүлэхийг хориглоно.

12.4.Тамхи, согтууруулах ундаа үйлдвэрлэх, импортлох, худалдах үйл ажиллагаанд оруулах хөрөнгө оруулалтад тогтворжуулах гэрчилгээ олгохгүй.

	13 дугаар зүйл.Тогтворжуулах гэрчилгээ олгох шалгуур

	13.1.Хөрөнгө оруулагчаас Монгол Улсад хэрэгжүүлэх төсөл нь дор дурдсан шалгуурыг хангасан тохиолдолд тогтворжуулах гэрчилгээ олгоно. 

		13.1.1.хөрөнгө оруулалтын нийт хэмжээ нь 15 тэрбум төгрөг буюу түүнээс дээш байх;
	
		13.1.2.байгаль орчинд сөрөг нөлөөгүй байх;
		13.1.3.шинээр ажлын байр бий болгох;
		13.1.4.шинэ техник, технологи нэвтрүүлэх.

13.2.Тогтворжуулах гэрчилгээний хугацааг хөрөнгө оруулагчаас тухайн төсөлд оруулсан хөрөнгөө нөхөн авах хугацаанаас багагүй байхаар тогтоох бөгөөд дээд хязгаар нь хөнгөн үйлдвэрийн салбарт 5 жил, хүнд үйлдвэрийн салбарт 10 жил байна.

14 дүгээр зүйл.Тогтворжуулах гэрчилгээ авах тухай хүсэлт гаргах

	14.1.Энэ хуулийн 13.1-д заасан шалгуурыг хангасан төслийг хэрэгжүүлэх гэж буй хөрөнгө оруулагч тогтворжуулах гэрчилгээ авах хүсэлтээ хөрөнгө оруулалтын асуудал эрхэлсэн төрийн захиргааны байгууллага/агентлаг/-д гаргана.	

	14.2.Тогтворжуулах гэрчилгээ авах хүсэлтэд дор дурдсан баримт бичгийг хавсаргана:

		14.2.1. энэ хуулийн 13.1-д заасан шалгуурыг хангасан тухай мэдэгдэл;	
		14.2.2. хөрөнгө оруулагчийн тухай танилцуулга, иргэний үнэмлэх, паспорт болон хуулийн этгээдийн улсын бүртгэлийн гэрчилгээ, тусгай зөвшөөрөл, эрхийн хуулбар;	

		14.2.3.шинэ техник технологи нэвтрүүлж буй талаарх танилцуулга; 
		14.2.4.байгаль орчинд нөлөөлөх байдлын ерөнхий үнэлгээ; 
		14.2.5. төслийн санхүүжилтийн талаарх дэлгэрэнгүй төлөвлөгөө;
14.2.6. хөрөнгө оруулалтын төслийн техник, эдийн засгийн үндэслэл.

	15 дугаар зүйл.Тогтворжуулах гэрчилгээ олгох

	15.1.Хөрөнгө оруулалтын асуудал эрхэлсэн төрийн захиргааны байгууллага нь тогтворжуулах гэрчилгээ авах хүсэлт, холбогдох баримт бичгийн бүрдлийг хүлээн авснаас хойш 30 хоногийн дотор хуульд заасан шалгуурыг үндэслэн тогтворжуулах гэрчилгээ олгох эсэхийг шийдвэрлэнэ. Хэрэв шаардлагатай гэж үзвэл хугацааг 15 хоногоор сунгаж болно.

	15.2.Хөрөнгө оруулалтын асуудал эрхэлсэн төрийн захиргааны байгууллагаас тогтворжуулах гэрчилгээг олгохоор шийдвэрлэсэн бол тогтворжуулах гэрчилгээнд холбогдох бичилтийг хийж, гэрчилгээг хавсралтын хамтаар төсөл хэрэгжүүлэгч Монгол Улсад бүртгэлтэй хуулийн этгээдэд олгоно.

	15.3.Хөрөнгө оруулалтын төсөл нь энэ хуулийн 13.1-д заасан шалгуурыг хангаагүй буюу баримт бичгийн бүрдэл дутуу тохиолдолд Хөрөнгө оруулалтын асуудал эрхэлсэн төрийн захиргааны байгууллага нь холбогдох үндэслэл бүхий гэрчилгээ олгохоос татгалзсан хариуг энэ хуулийн 15.1-д заасан хугацаанд бичгээр хөрөнгө оруулагчид хүргүүлнэ. 

	15.4.Хөрөнгө оруулалтын асуудал эрхэлсэн төрийн захиргааны байгууллага нь энэ хуулийн 15.1-д заасан хугацаанд тогтворжуулах гэрчилгээ олгох эсэх талаар шийдвэр гаргаагүй тохиолдолд тухайн хүсэлт гаргасан хуулийн этгээдэд тогтворжуулах гэрчилгээг олгохоор шийдвэрлэсэнд тооцож энэ хуулийн 15.2-т заасны дагуу тогтворжуулах гэрчилгээг хавсралтын хамт олгоно.

15.5. Хөрөнгө оруулалтын асуудал эрхэлсэн төрийн захиргааны байгууллага нь тотворжуулах гэрчилгээ олгохоос үндэслэлгүйгээр татгалзсан тохиолдолд хөрөнгө оруулагч хуульд заасан журмын дагуу шүүхэд гомдол гаргаж болно.

	16 дугаар зүйл.Тогтворжуулах гэрчилгээ дуусгавар болох, 
					цуцлах, хүчингүй болгох

	16.1.Тогтворжуулах гэрчилгээ нь түүнд заасан хугацааны сүүлийн өдрөөр дуусгавар болно. 

	16.2.Тогтворжуулах гэрчилгээг зөвхөн дор дурдсан үндэслэлээр хөрөнгө оруулалтын асуудал эрхэлсэн төрийн захиргааны байгууллагын шийдвэрээр хүчингүй болгох буюу хугацаанаас нь өмнө цуцалж болно:

		16.2.1.хөрөнгө оруулагч нь хуурамч, хууль бус баримт бичигт тулгуурлан тогтворжуулах гэрчилгээг авсан болох нь тогтоогдсон;

		16.2.2.тогтворжуулах гэрчилгээ эзэмшигч хуулийн этгээд татан буугдсан;

		16.2.3.хөрөнгө оруулагч нь Монгол Улсад оруулсан хөрөнгөө Монгол Улсын нутаг дэвсгэрээс бүрэн татаж, шилжүүлсэн;

		16.2.4.гадаадын төрийн өмчит хуулийн этгээд нь энэ хуулийн 19.1-д заасан зөвшөөрөл аваагүй болох нь тогтоогдсон;

		16.2.5.энэ хуулийн 14.2.6-д заасан төсөлд үл хамаарах үйл ажиллагаанд ашигласан;

16.2.6.хөрөнгө оруулагч хүсэлт гаргасан.

17 дугаар зүйл.Хөрөнгө оруулалтад тавих хяналт 

17.1.Хуульд зааснаас бусад тохиолдолд хөрөнгө оруулалтад тавих төрийн нийтлэг хяналтыг хөрөнгө оруулалтын асуудал эрхэлсэн төрийн захиргааны төв байгууллага болон харьяа байгууллага хэрэгжүүлнэ.
	
17.2.Тогтворжуулах гэрчилгээ бүхий хөрөнгө оруулагч нь бүтэн жилээр хөрөнгө оруулалтын тайлан гаргаж, хөрөнгө оруулалтын асуудал эрхэлсэн төрийн захиргааны байгууллага болон харьяа татварын албанд тус тус хүргүүлнэ.

	17.3.Хөрөнгө оруулалтын тайлан гаргах хугацаа нь санхүүгийн тайлан гаргах хугацаатай нэг адил байна. 

	17.4.Хөрөнгө оруулалтын асуудал эрхэлсэн төрийн захиргааны төв байгууллага нь хөрөнгө оруулалтын тайланг энэ хуулийн 14.2.6-д заасан төслийн техник, эдийн засгийн үндэслэл дагуу хянаж, бүртгэнэ. 

17.5.Хөрөнгө оруулалтын тайлангийн загварыг хөрөнгө оруулалтын болон санхүү, төсвийн асуудал эрхэлсэн төрийн захиргааны төв байгууллага хамтран батлана.

17.6.Тогтворжуулах гэрчилгээ эзэмшигчийн татварын ногдуулалт, төлөлтөд тавих хяналт, шалгалтыг харьяа татварын алба хэрэгжүүлнэ. 

18 дугаар зүйл.Гадаадын хөрөнгө оруулалттай холбоотой 
				бусад зохицуулалт 
	
	18.1.Энэ хуулийн 3 дугаар зүйлийн 3.1.7-д заасан шаардлагыг хангасан гадаадын хөрөнгө оруулалттай аж ахуйн нэгж холбогдох бүртгэлийн хууль тогтоомжийн дагуу байгуулагдсанаар Монгол Улсад үйл ажиллагаа эрхлэнэ.

18.2.Гадаад улсын хуулийн этгээд нь Монгол Улсад гадаадын хөрөнгө оруулалттай аж ахуйн нэгж эсхүл төлөөлөгчийн газар байгуулахын зөвхөн аль нэг хэлбэрээр үйл ажиллагаа явуулна. 

18.3.Гадаадын хөрөнгө оруулалттай аж ахуйн нэгж, гадаадын хуулийн этгээдийн төлөөлөгчийн газрыг бүртгэх чиг үүргийг Хуулийн этгээдийн улсын бүртгэлийн тухай хуульд заасны дагуу бүртгэх байгууллага хэрэгжүүлнэ.

ТАВДУГААР БҮЛЭГ
ГАДААДЫН ТӨРИЙН ӨМЧИТ ХУУЛИЙН ЭТГЭЭД ХӨРӨНГӨ 
ОРУУЛАЛТ ХИЙХ

	19 дүгээр зүйл.Гадаадын төрийн өмчит хуулийн этгээд хөрөнгө 
			оруулалт хийх

19.1.Гадаадын төрийн өмчит хуулийн этгээд Монгол Улсад шууд болон багцын хөрөнгө оруулалт хийх, үйл ажиллагаа явуулах эсхүл Монгол Улсын хуулийн этгээдийн 25 хувь болон түүнээс дээш хувьцааг худалдан авах тохиолдолд хөрөнгө оруулалтын хувь хэмжээ болон эдийн засгийн салбарын ангиллаас үл хамааран зөвшөөрөл авна.

19.2.Энэ хууль батлагдахаас өмнө Монгол Улсын хуулийн этгээдийн 75 хувь буюу түүнээс дээш хувийг эзэмшиж байгаа Гадаадын төрийн өмчит хуулийн этгээдийн хувьцаа эзэмшигчийн эзэмших хувь хэмжээнд өөрчлөлт орох тохиолдолд 19.1-д заасан нөхцөл үл хамаарна.

20 дугаар зүйл.Зөвшөөрөл хүсэх, хүсэлтийг хүлээн авч шийдвэрлэх

	20.1.Энэ хуулийн 19.1-д заасан этгээд нь зөвшөөрөл хүсэх тухай хүсэлтээ шууд болон Монгол Улсад бүртгэлтэй аж ахуйн нэгжээрээ дамжуулан хөрөнгө оруулалтын асуудал эрхэлсэн төрийн захиргааны төв байгууллагад гаргах бөгөөд хүсэлтэд дараах бичиг баримтыг хавсаргана.

           20.1.1.зөвшөөрөл хүсэгч гадаадын хөрөнгө оруулагчийн эрх бүхий байгууллагаас олгосон гэрчилгээний хуулбар

		20.1.2.зөвшөөрөл хүсэгч болон зөвшөөрөл хүсэгч, түүнтэй нэгдмэл сонирхолтой этгээд, гуравдагч этгээд, гүйцэтгэх удирдлагын талаарх бүртгэлийн байгууллагын сүүлийн 2 жилийн лавлагаа;

		20.1.3.урьдчилан тохиролцсон хэлцлийн төрөл /хэлцлийн талууд, шилжүүлж байгаа хувьцаа, хувь эзэмшлий хэмжээ, гэрээний үнэ болон хуулийн этгээдийн дүрэм, удирдлагад өөрчлөлт оруулахаар тохиролцсон бол энэ тухай тусгасан байх/;

		20.1.4.зөвшөөрөл хүсэгч байгууллагын болон Монгол Улсад бүртгэлтэй аж ахуйн нэгжийн санхүүгийн тайлан, санхүүгийн тайлангийн тодруулга;

		20.1.5.зөвшөөрөл хүсэгчийн Монгол Улс дахь хөрөнгө оруулалтын төлөвлөгөө, бизнес төсөл.
		
	20.2.Энэ зүйлийн 1 дэх хэсэгт заасан бичиг баримт нь монгол хэлээр байх бөгөөд гадаад хэлээр байвал албан ёсны баталгаат орчуулгыг хавсаргана.

	20.3. Хөрөнгө оруулалтын асуудал эрхэлсэн төрийн захиргааны төв байгууллага нь хүсэлтийг нягтлах явцдаа зөвшөөрөл хүсэгчээс энэ хуулийн 20.1-д зааснаас бусад шаардлагатай бичиг баримтыг шаардаж болно.

	20.4.Хөрөнгө оруулалтын асуудал эрхэлсэн төрийн захиргааны төв байгууллага нь энэ хуулийн 20 дүгээр зүйлийн 20.1-д заасан шаардлага хангасан хүсэлтийг хүлээн аваад дараах нөхцөл байдал үүсэх эсэхийг нягтална.

		20.4.1.хөрөнгө оруулагчийн аливаа үйл ажиллагаа, хөрөнгө оруулалтын шинж чанар нь Монгол Улсын Үндэсний аюулгүй байдлын үзэл баримтлалд харшилсан эсэх;

		20.4.2.хүсэлт гаргагч нь Монгол Улсын хууль тогоомж, бизнесийн тогтсон хэм хэмжээг сахин биелүүлэх нөхцөл, боломжийг хангасан эсэх;

		20.4.3.хөрөнгө оруулалт нь тухайн салбар дахь өрсөлдөөнийг хязгаарлах, давамгай байдал тогтоох шинжийг агуулсан эсэх;

		20.4.4.хөрөнгө оруулалт нь Монгол Улсын төсвийн орлого, бусад бодлого, үйл ажиллагаанд ноцтой нөлөөлөл үзүүлэх эсэх;

	20.5.Хөрөнгө оруулалтын асуудал эрхэлсэн төрийн захиргааны төв байгууллага нь энэ хуулийн 20.1-д заасан хүсэлтийг хүлээн авсан өдрөөс хойш 45 хоногийн дотор Зөвлөлийн дүгнэлт дээр үндэслэн шийдвэр гаргана. 

	20.6.Хөрөнгө оруулалтын асуудал эрхэлсэн төрийн захиргааны төв байгууллага нь энэ хуулийн 20.5-д заасан шийдвэр гарснаас хойш 5 хоногийн дотор хүсэлт гаргагчид шийдвэрийн талаар мэдэгдэнэ.


ЗУРГААДУГААР БҮЛЭГ
БУСАД ЗҮЙЛ 

21 дүгээр зүйл.Хууль тогтоомж зөрчигчдөд хүлээлгэх хариуцлага

	21.1.Хөрөнгө оруулагч нь энэ хуулийн 7 дугаар зүйлийн 7.2-д заасан үүргээ биелүүлээгүй тохиолдолд хяналтын байгууллагаас мэдэгдэл хүргүүлж, шаардсаныг 6 сарын хугацаанд биелүүлээгүй бол захиргааны хариуцлага ногдуулна.

[bookmark: _GoBack]	21.2.Хөрөнгө оруулалтын тухай хууль тогтоомжийг зөрчсөн этгээдэд эрүүгийн хариуцлага хүлээлгэхээргүй бол шүүгч, эсхүл хяналтын байгууллагын эрх бүхий албан тушаалтан дараах захиргааны шийтгэлийг ногдуулна:

		21.2.1.тогтворжуулах гэрчилгээг хуурамч, хууль бус баримт бичигт үндэслэн авсан болох нь тогтоогдсон бол тухайн гэрчилгээг цуцлах тухай мэдэгдлийг хөрөнгө оруулалтын асуудал эрхэлсэн төрийн захиргааны төв байгууллагад илгээж, гэрчилгээний үндсэн дээр төлөөгүй татварыг нөхөж төлүүлэх, хууль бусаар олсон орлогыг хураах, холбогдох хуулийн этгээдийн эрх бүхий албан тушаалтныг хөдөлмөрийн хөлсний доод хэмжээг хорин таваас тавь дахин нэмэгдүүлсэнтэй тэнцэх хэмжээний төгрөгөөр торгох, хуулийн этгээдийг хөдөлмөрийн хөлсний доод хэмжээг зуугаас хоёр зуу дахин нэмэгдүүлсэнтэй тэнцэх хэмжээний төгрөгөөр торгох;

		21.2.2.хөрөнгө оруулалтын тайланг хугацаанд нь гаргаагүй бол холбогдох эрх бүхий албан тушаалтныг хөдөлмөрийн хөлсний доод хэмжээг арваас хорь дахин нэмэгдүүлсэнтэй тэнцэх хэмжээний төгрөгөөр торгох, хуулийн этгээдийг хөдөлмөрийн хөлсний доод хэмжээг хорин таваас тавь дахин нэмэгдүүлсэнтэй тэнцэх хэмжээний төгрөгөөр торгоно; 

		21.2.3.хууль бусаар, үндэслэлгүйгээр тогтворжуулах гэрчилгээ олгохоос татгалзсан, эсхүл тогтворжуулах гэрчилгээний нөхцлийг хуульд зааснаас өөрчилсөн, эсхүл тогтворжуулах гэрчилгээг үндэслэлгүйгээр хүчингүй болгосон бол тухайн албан тушаалтныг хөдөлмөрийн хөлсний доод хэмжээг арваас хорь дахин нэмэгдүүлсэнтэй тэнцэх хэмжээний төгрөгөөр торгох;

		21.2.4.Энэ хуулийн 19.1-д заасныг зөрчиж хэлцэл хийсэн Монгол Улсад бүртгэлтэй хуулийн этгээдийн аж ахуйн нэгжийн үйл ажиллагааг зогсоох эсхүл тусгай зөвшөөрлийг хүчингүй болгох;

	22 дугаар зүйл.Хууль хүчин төгөлдөр болох
	
22.1.Энэ хуулийг 2013 оны ... дугаар сарын ...-ны өдрөөс эхлэн дагаж мөрдөнө. 


ГАРЫН ҮСЭГ

